
ЙИСАТ УLА, АРТНАТ УLА, ХАНТЫ МИРЭВ НУПТАH ЯСАH!

Яlап таl тыlащ 
хутмет хатl 2001-мет таl 
вуш эваlт этты питас

Хуlам утаlтыты нэ: Вера Макаровна Нензелова (кутопан), Анжелика эвеl па Юлия хиlэl.

Аратаl мир lоватан па Рос-
сия хон мувеван ай тахайт 
потты тыlащ 5-мет хатаlан 
няврэмат утаlтаты хоятат емаh 
хатl постаlат. Шоши хоятlув 
эlты ар ошаh утаlтаты ёх ру-
питсат па рупитlат. Щи кутан 
Вера Макаровна Нензелова. 
Lув ветъяh пеlа вет таl няв-
рэмат пиlан самаhа рупитас па 
lувиlаl ошаhа энмаlтас.

Эвет па похат туhа-щира 
энмаlты ураhан ар юр пон-
ты мосаl. Няврэмат ашкуlа-
интернататан па уlты хотатан 
утаlтаты ураhан мет аршак юр 
па так ям номас понlа. Кашh 
няврэм кеша ям ясаh уйтты 
па пойкман потарты. Няврэмат 
пиlан рупитты щимащ хоятат 
па уllат.
Lув кутэlан Вера Макаровна 

Нензелова. Ветъяh пеlа вет таl 
няврэмат пиlан самаhа рупитас. 
Вет таl хащаман lув щутщаты 
этас, рупата эlты нох воlыйс. 
Туняl, ван хатlап тыlащ 8-мет 
хатаlн юбилей 70 таl постас. 
– Шеhк самаh, ошаh, ям 

номпсаh нэhие, – lув пиlэlн 
рупитам хоятат ястаlат. – 
Рупитмаl хуват няврэматан 
яма нумlа, ям ясhат lув эlтэl 
потарlат. Кашh хоят пеlа lув 
ям. Лик ант туl. Щимащ утаl- 
таты нэhат няврэматан самаhа 
тайlайт. 
Макар Григорьевич па Агафья 

Архиповна Куртямовhан хоттэl 
хоща, Ямкуртан 1955-мет таlн 
Вера сэма питас. 1972-мет таlн 
Овкуртаh ашкуlа-интернатан 
нийl класс утаlтыты етшап-
тас. Щи юпийн, мохты Пул- 
hаватан уlты А.И. Зверев 
нэмпи педагогической учили-
ще хоща манас па 1976-мет 
таlн утаlтыты етшас. 
– Утаlтаты нэhа йиты ма 

айтэlан номас версам, – Вера 
Макаровна ястаl. – Няврэма 
уlмем порайн lухасlам пиlан 
ёнтмеман, иса утаlтаты нэhа 
верасысам. Таhха номпсэм 
так уlмаl, щишан lувеl 
паты унты тусэм.
Рупата пеlа утаlтыты ет- 

шамаlан Асов курта китам. 

Щита кат тыlащ рупитмаl. 
Щаlта еllы Красноселькупской 
район Толька нэмпи вошан 
утаlтаты па пионервожатой 
нэhа рупитас. Щита уlман 

па рупитман, самаlан шеhк 
ёхи, lув Lорвош районаlа ву-
ратас. Щишан, щи номасан, 
lув Ващъёханова китса. Щи 
куртан Владимир Николаевич 

Нензелов пиlан уйтантыйс па 
поры версаhан. Щита 1978-мет 
таl сус унты рупитсаhан па 
Овкурта касаlсаhан. Щаня ёхан 
муван lын щутщаты мантан 
унты рупитсаhан. Няl няврэм 
энмаlсаhан, ин па хиlыlаl 
энмаlты нётаl. 
Lув пеlаеl вантман, Ан-

желика эвиеl ищи утаlтыты 
нэhа ашкуlайн рупитты пи-
тас. Ин па Юлия хиlыеl 
антимеl юш нюхаlаl. Lув 
ищи Овкуртаh ашкуlайн няв-
рэмат пиlан рупитаl. Щишан 
Вера Макаровна номпсаl ям! 
Lув пеlаеl ястаlув тумтака 
уlты па шук ант вантты!

Иван Сандрин ханшам потар

Верантты 
тус ху

Там пуш няl таlа йис, хоты 
ДНР, ЛНР, Херсонской па За-
порожской мув сыlат Россия 
мувев хоща пиlтащсат. Хон 
мув кущаев партапса хуват, щи 
вер щёхар тыlащ хольмаhмет 
хатаlан постаты ураhан, емаh 
хатlа lуhтасаl.

Еlпи, катра порайн, хун 
овс мув вошlув веlщи омп-
сам порайн, щи муватан уlты 
хоятат рупитты тый ёхтыlысат. 
Яlап вошатан хоттэlаhа йисат, 
няврэмlаl энампсат, тата му-
ватсайт. Ин па, вера питмеl 
юпийн, хон мувеван уlты мир 
ёх пуhаlан ант хащсат, нётты 
ёшеl мохты lувиlаlа шашсэl.  
Муh хощаев пиlтащмеl юпийн, 

щита уlты хоятат уlапсаеl аl 
па еша кенашак йис. Ин па муh 
эlтэв, рупитты ёх тохи манlат. 

Там lапатан Республика Саха (Якутия) Якутск вошан 
Государственной Собрание (Ил Тумэн) Молодёжной пар-
ламент хоща пиlтащийм айlат ёх емаh хатl постасат. 
Хус таlа йис, хоты lув lоватэl хоятата уlапса кенашак 
lэщатты нётlат.

Якутия муван айlат ёх кутан унашак уlты ху Айтал 
Дмитриевич Керемясов емаh хатlэlа Россия хон му-
вев lоват уlты ошаh айlат ёх еhта пасан сурыйн яха 
акатсаllы. Хон мувев lоват эlты Овас муватан па Хаlэват 
Пелакан уlты айlат ёх яртъяh регион эlты мойlапса 
ясhат па айкеlат китсат.
Ямал мувев эlты энамты няврэмат ищи мойlапса ясаh 

ястасат па хоты сахат lув верlаl манlат, айкеl версат. 
Потарсат, муй ям lув lэщатсат:
– Хой кимет хоята ям вер щиран аl щиты нётаl «Во-

лонтёру Ямала» нэмпи меваl пос юкантты питса;
– Кашh аlаhсахат ашкуlаятан па колледжатан Хон па 

шоши мувев воlаh арhан хуlантlат;
– Воlаh ляльн лялясам шоши хоятlув эlты ханшты 

нэпек сохаlан айкеlат понты питсайт;
– Ашкуlа няврэмат кутан «Йи хумпан» нэмпи проект 

па «Моя законодательная идея» касапса верlайhан.
Кашh регионан айlат ёх щимащ ар хорпи ям верат 

lэщатыlат па па тахаята ищи альlат. Ям верат еllы 
ат манlат!

Иван Сандрин ханшам потар

Хащам lуh эlты, Югра муван 
«Вуlы сох эlты пормасат ёнтlам» 
нэмпи ун проект верты питса. 
Там рупата Ёмвош округ куща 
митаlыйм грант нётапса ох хуват 
lэщатса. Там ванан щита мет оlаh 
верантты хар манас.

Оlаh пуш верам уйтантопсая 
ёхтам хоятата потарса па альса, 
муй щиран вуlы сох эlты тынщаh 
тыйl. Хоты арсыр вуlы сох пиlан 
рупитты мосаl. Муй щиран lув 
lэпта верlа. Хоты сахат щиlта 
нюки тыйl. Хотащ lувеl кеl щира 
сэвты мосаl.  
«Ма ай тэlан вуlы хотан энамп-

сам. Вантсам, муй щиран ащем 
вуlы лак кеlат lэщатас, тынщаh 
сэвас. Юхат, уна ювмем порайн, 
Овс мув шимlаh рут мир касап-
саятан кассам. Касапса ураhан 

тынщаh па касты lайм мосас. 
Кашh пох, lувеl мосты пормас 
lув верас. Муй ант тыйс, ащиlув 
эlты инщассув, кутlуван вантман 
утаlтысув. 
Тынщаh сэвты няврэмат утаlтаты 

там проекта вохмеман, мохты ка-
шащсам. Ванта, йи пуш верантты 
утlам щир па хун ёрэмаlа. Шеhк 
ям, хун энамты няврэмат тамащ 
рупата верты утаlтыты вуратlат. 
Шоши мувеван тамащ вер па 
мосмаhа тайlа», – Касам муван 
уlты ху Юрий Тарлин ястас.
Тамащ уйтантопсайт вертыйн, 

айlат ёх, ашкуlайн утаlтыты няв-
рэмат, мойh хоятат lув сэмlаlан 
вантам, lув ёшlаlан сэвам рупатаеl 
нумман еllы туlэl. Хошты хоятан 
алям вер хув номпса хащаl. 

Зоя Куртямова ханшам потар

Йи хон мува lуhтасlув

Вошlаl, куртlаl таl таха эlты 
lоватаlан нох lэщатlайт. Яlап 
кущаятан пирысайт. Арсыр мув 
сыlат эlты нётапса пормасат 
тохи китlайт. Яlап ашкуlайт, 

ай няврэмат хатl сыс яhхты па 
леккар хотат пуншlайт. Уlты 
хотат омасlайт. Юшlаl яlап 
кев хишан лаhкlайт, нови тут 
ващ карты lэрат таllайт. Йиhк 

па хошам маты турпайт щира 
lэщатlайт. Пенсия па няврэм 
щира вуты ох иса маты питса. 
Lапкайlаl па портун тыныты 
хотlаl пуншсайт.   
Яха пиlтащам хатl постаты 

ураhан, шоши мувев вошатан па 
куртатан ищи емаh хатlат мант-
сат. СВО харатан уlты, нётапса 
верты хоятат ишакты нэпекатан 
мойlаптасайт. Няlхощъяh таlа 
ювам няврэмат нэм нэпека-
тан катlаптасайт. Ашкуlаятан 
«Урок мужества» уйтантопсайт 
мантсат. Каш lэщатам харатан 
па арсыр мир ёх яха актащ-
ман, lув рут ясаhlаlан арат 
арысат, яксат па тынасты ха-
рат lарпитсат. Няврэмат кеша 
ёнтты, касты па юращты лотат 
рупитсат. 

Зоя Куртямова ханшам потар

Айlат ёх уlапса 
туhмаlман

Уйтантопсая ёхтыlыйм хоятат тынщаh сэвты утаlтасайт. 

Ешауl lуh веlпасlаты пора 
си етшаl, хасям хатlат хасьсат. 
Хуl веlпасlаты хоятат lуh сыс 
мет апраhа рупитсат, хошам 
хатlат па хуl манты пуляh 
хуllаl масат. 

Lуh порайн Горковской ры-
бозаводан няlъяh пеlа lапат 
хуl веlпасlаты тахайн рыба-
кат рупитсат. Си тумпийн lув 
сирэlан хуl мосятты хоятат 
lуhан па вуйlысайт. Там таlан 

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

Айкеlат

Хуl веlпасlаты пора хасям хатlат  
план хуват йи сёрс тонна хуl 
маты мосаl. Сит эlты 847 тон-
на питы хуl.
Ин суса йис. Ар пелак ёх 

планlаl соханты ванамасат. Ха-
сям сютсяты хатlатан Lорвош 
рыбоучастка lуhтасты хуl мо-
сятты хоятат хося Унтсыlкурта 
па Ай Сухаh Аса тутlысайм. 
Ар пелак ёх хоl мосты арат 
хуl масат. Хойтат план тэкап-
ты унты хуllаl ант тарамlайт, 
кашh хатl хуl мосятты яhхlат. 

Сус порайн lув ноптаlман, 
сойпиман, вар омасман па 
питель понман уllат. 
«Lорвош рыбоучаст-

кан штат хуват хольмаh 
пеlа хут хоят рупитаl. 
Нийl хоят lуh сыс хуl 
мийlысат. Хуl веlпасlаты 
хоятата таl сыс квота ху-
ват 519  тонна 810 киlа 
хуl мосятты мосаl. Там 
хатlа 187 тонна 738 киlа 
нови па питы хуl мий-
ман уl. Таl етшаты унты 
хоlна сот моlтас тонна 
хуl веlпасlаты хасяс. 
Ар пелак хоятlув планэl 

хоl тэкаптасэl. Таl сыс 
йи хоята хуlамхосьяh 
тонна веlпасlаты мосаl. 
Тыlась сыс – 1 300 киlа. 
Кат план хуват хуl маты 
хоятат па уllат. Рупитты 
хоятlама пумасипа ясаh 
ястаlам. Тумтак ёш, тум-
так кур!», – Lорвош ры-
боучасток куся ху Андрей 
Кондыгин ясаh верас. 

Альбина Тырлина 
ханшам потар 

Владимир Петрович Сюртахов. 
Няlъяh таl Унтсыlкуртан хуl 

веlман рупитас. 

Геннадий Николаевич там уйтантопсайн 
верыlыты пормасlаl тынасты хара ант 
тутlысlы. Хоты lув ястаl, хащам ятан хоят 
моlты партыlыйl ки верты, щи порайн туп 
вераl, нёхараl.
Каматса ясаh ястас, хоты lув ин уl:
– Ма ин, ийимем пиlан, Асов куртан 

уllам. Хащам ятан ай пасанат верlам. Ван-
ты, хоятат вохlат. Ай уlасат вет щёрасан 
тыныllам, ай пасанат па, тынаl хорасаl 
па хораптам вераl эlты lойl. Ар пелакан 
20-25 щёрса хойlат. Ун пасанат ищи кеман 
тыныllам. Тынаl кашh пуш lутасты хоятэм 
пиlан потарlэман, артаlаlэман. 
Сопаса ма ищи кашh пуш верыlыlам. Мат-

ты хоята мосты порайн – иса тащ. Ай пасан 
тайlам, хоlта пасан сурыя рахаl омасты па 
шахматна ёнтты.
– Муй юх эlты пормасlан верыlыllан?
– Ар пелак хуl юх эlты верlаllам. Туhа-

щира lэщатlаllам, оляпан нёсытlаllам. 
Люм юх эlты ищи верlам. Тухаl ишан ун 
юхата питыlыlам. Щи порайн турамсот пор-
мас верты рахаl. Сортаl юпийн кев хорпия 
така йиl. Катра порайн ухlат люм юх эlты 
верыlысайт, катна ант халэматэl ураhан. 
Щаlта па ант lыйl, поlта ант йиl. Туняl 
ма йи пасан хольмаh щёрасан тынысэм. Мо-
заика щиран версэм, хорам ураhан.
– Мозаика муй юхат эlты верман уса?
– Аратаl уlты юхат эlты: люм юх, хуl юх, 

нохар юх, хоп юх. Хоl ияха верман уllат. 
Хоп юх нови, па щишан шеhк хорамаhа 
вантасаl. Туп ма еша lувеl тутна вущитысэм 
тухаl тахаятан, питыяшак йитаl ураhан.
– Хоlща хоятат наh верам пормасlан lутты 

lаhхаlайт? Район, округ эlты муй па па 
тахет эlты ищи ясаh китыlыlат?
– Мет шопаh куртаh хоятlам, щаlта Lорвош 

район куртаh хоятат, па мув суhат эlты ищи 
вохlат моlты пасан муй уlас верты. Мозаика 
вермем порайн, кат тыlащ манас. Айм щи 
арат манас, хонна ант lуhатсэм.
– Муй хорпи аяман наh рупатайlан 

аймпlаllан?

Верантты тус ху

– Ма иса ПВА нэман lутыlыlам. Ин 
там йисан ям, иса lапкайн lутты рахаl. 
Lув ищи ар хорпет уlлиlат. Тухlат йиhк 
хорпет, ма еша сорамшак lутыlыlам. Щи 
порайн шеhк яма ханаl. Шеhк щел от 
ант lутыlыlам. Ванты, нёсытlэн па шеhк 
lыпия манаl па воlаh яха ант ханаlтаl. 
Щаlта лакки куламтаl. Щишан сорамшак 
отан аямпlам. Lув рувтам lант хорпи.
Ин ешауl йи пасан па вуты вер уllа. 

Кущайl Мужи вош эlты lаваllэм. Уйтты 
хоятэм па щишан, ветхощъяh щёрасан 
тыныlэм. Йи ай уlас Lапатнаhка кит-
сэм. Ай няврэм ураhан верты вохиlыса. 
Карты юш хуват манмев порайн поез-
дан йи нэ пиlан потарсув па lув ястаl: 
«Хуllысэм, нын хощайн верантты ху уl. 
Ант уйтlаllан? Хой верытаl ай няврэм 
ураhан уlас верты». Ма ястасам, мосаl 
ки – верlэм. Щит, таhха, ма.
Иса альсаllы, нэпекан щуратсаllы, хоты 

мосаl верты. Па ма щи ястам щиран иса 
версэм. Вермем юпийн мохты lутсаllы.
– Геннадий Николаевич, пумащипа наhен 

верам айкеlэн ураhан! Еllы ищиты ру-
патаен ат манаl. Аршак хоят наh верам 
пасан сурэтан ат lавантыlат, ям уlасатан 
ат омпсыlыlат. Тумтак ёш, тумтак кур!

Аллина Тоярова ханшам потар

Мосванан Мужи воша яhхсам. Щита аратаl Lорвош район мохет 
«Живые традиции» нэмпи каш па тынасты хара актащисат. Хоятат 
кутан Геннадий Николаевич Салтыков кащаlасэм. Муh, аратаl ханты 
мир, lувеl хув тэlан уйтlэв.

Х
ор
: 
Г
ен
н
ад
и
й
 
С
ал
ты

к
ов



5                             № 40 (1343) Ай тахайт потты 3 хатl 2026 таl 5Воlаh вер

Хащам lапатан Овс мув 
шимlаh мир общинаята lоhам 
хоятат Надым вошан уйтан-
тысат. Щита lув вуlы хота 
яhхсат, хота семинар-совещание 
версат. Аратаlан потар манас, 
хоты там хатlатан рупата еllы 
туты мосаl.

Хой веlщи там вер верты 
питщас, ар пелак щи хоятат 
ураhан «Мой бизнес» эlты 
уlам хоят аратаl мосты вер 
эlты потар тус, муй хорпи нё-
топсайт там хатаlан Ямал мув 
lоватан рупитlат. Щи тумпийн 
РФ Минюст Управление эlты 
ястасайт, рупатаеl туты ураhан 
муй хорпи мосты нэпекат по-
раятан маты мосlат. Кашh 

Община куща ёх яха ёхтыlысат

ёхтыlыйм хоят lув рупатайl 
эlты потартас па аляс. Ванты, 

щи порайн па хоятата кеншак 
уlты питаl.

Кашh таl община кущайт 
арсыр тахаятан актыlыlайт. 
Щи порайн оша питаl, мата 
куртан муй вошан рупата хоты 
манаl. Там уйтантопсая 35 хоят 
ёхтыlыйс. Тухlат крестьянско-
фермерской хозяйство щиран 
рупитlат, хойтат па ёра ру-
пата туlат. Энамты няврэмат 
ёхтыlысат па хуlантсат, щи 
веран lувиlаlа кеншак питаl 
ёра вера lоhты.
Там хатlатан округ хуват 

48 община постаман уl. Ру- 
патаеl тащ шавиман па хуl 
веlпасlаман туlэl. Щишан, 
шоши мир уlапса ант хурlаl 
па еllы уlмитаl.

Аллина Тоярова ханшам потар

Хащам lапатан Ёмвошан Овс мув 
шимlаh мир таllаl ара ювам хоятат мет 
оlаh съезда актащисат. Куртат па вошат 
эlты 60 делегат ус. Lув хоl общественной 
организацияята, каш верты харата lоhман 
уllат, щи тумпийн энамты няврэмат па 
усат, потар хуlантсат.

Оlаh хатаlан потар манас, хоты там йис 
порайн рут ясаh шавиты мосаl. Щи веран 
аратаl миран уятты па ванты ураhан, циф-
ровизация мохты еllы туты мосаl. Кат 
округ мохты там хатlатан щи рупата туп 
шеhк самlаl хошиты хоятат туlат. Lув 
онтасэlан муh куш кепа моlты вантыlув 
па хуlантыlув.
Югра муван шоши хоятат lыl сайlаты 

щиран рупитты уполномоченной щиран 
уlты нэ Людмила Алфёрова каматса ясаh 
там уйтантопса эlты ястас: «Муh кашh 
пуш яlап законопроектат ханшlув, шоши 
мирlув уlапсая lоhаllув. Муй хорпи нё-
топсайт верты, муh иса таllаl ара ювам 
хоятат пиlан потартыlув. Щиты муй па 
па щиран верты мосаl. Шеhк ям, хун муh 
Совет старейшин тайlув. Ин lув окружной 
статус тайты питас. Кашh курт па вош 
эlты муh щий делегатат пирысув. Тамащ 
ун вер онтасан муh рупатаев кентат ман-
ты питаl».

Таllаl ара ювам ёх уйтантысат
Щи тумпийн таllаl 

ара ювам хоятат 
питlат вантты, хоты 
сахат йис уlапса 
шавиты щиран ру-
пата манаl. Ясаh 
ант хурlаты веран, 
каш харатан рупит-
ты мохет муй он-
тас Овс мув шимlаh 
мир вер еllы туты 
ураhан ищи верlат. 
Щаlта па ун хоята-
та энамты няврэмат 
пиlан па атэl рупата 
туты мосаl. Lувиlаl 
шоши мир уlапсая 
хущты. Этнолагерят 
шеhк мосмаhа вер-
тыя. Похла актащ-
ман рупата кеншака манты питаl.
Там уйтантопса хоты кущайlув такlы 

манаl. Щи веран щита рахас Югра Дума 
куща lаhкар ху Еремей Айпин кащаlаты. 
Lув там рупата тувман ар онтас шоши 
мир хоятlува туl. Lув мохтэl иса аратаl 
законат манlат. Аl хоятат уlапса кентат-
ты ураhан ар юр па щём понаl.
«Там уйтантопсая ёхтам хоятlама мой- 

lапса ясаh китlам. Нын онтасанан там 
хатlатан муh шоши мирlув хон-
на йис уlапса тувман уllат. Там-
пуш Россия Президент Вла-
димир Путин единства Таlа 
постасlы. Щи веран муh па 
таканшак кутlуван катlасты 
питсув. Таllаl ара ювам 
хоятlув ияха акатсаllув. Ун 
пумащипа вутщиlам ястаты 
кашh хоята, ванты хоl муh 
пирасты харата яhхсув, ям-
шак уlапса муhева пирысув. 
Шеhк lаhхаlайм, lуlан кашh 
районан Совет старейшин ру-
питас. Щи веран кашh куртан 

общественной деятельность щиран верат 
ямашак манты питlат», – Еремей Айпин 
ястас.
Тамащ уйтантопса мохты кашh хоят 

lув нумасты питаl, lув ун онтас туl па 
еllы туты верытаl. Щишан муhева хоl 
ияха катlасты мосаl. Муh верты рупатев 
эlты муh няврэмlув па хиlыlув уlапса 
еllы lойl.

Аллина Тоярова ханшам потар

Тампуш щи куртые 155-мет таlаl 
постас. Мет оlhа аl ай веlпасlаты лот 
уlмаl. Топоlвош, Суматвош па Тюмень 
вошаh архиватан нэпек мощатам, хота 
1871-мет таlан суматвошаh па асоваh 
хуl веlпасlаты ёх lэщатам пормасlаl 
пелтащты ураhан ёшпос понмеl.

Юхатшак, 1909-мет таlан Кочегатка 
посl питаран уlты хотвоl этас, айнайн 
паварт хотат омпсатсат. Щита оlhа Та-
расоват хантэт хоттэl ёх опращlаl уlты 
питсат. Уlты тахаеl Ас ова айlтсэl. 
Ванты, щи тахайн Ай Ас роман еhта лак 
иты ханьщарlыман манаl, Кочегатка посl 
па туhа пухар шоппи оваl, матты ки Ас 
мохты ов пуншаl. Щишан щи хорам, со-
рам па нохраh мув Асов нэмн нэматса.
Еllы па, кат таl хащаман, 1911-мет 

таlан Новицкий тынасты ёх нумаlта Асова 
ёхатсат. Lув шошия уlты хоятат пиlан 
пелтащсат-lутассат: хантэт эlты мощатам 
хуl па вой сох Топоl воша тутlысэl, ёхlы 
па яlап lэтот, хоlпат, мосты пормасат 
тусат. Новицкий хоттэл ёх пеlа вантман, 
кимет тынасты ёх ищи ёхтыlыты питсат. 
Айнайн куртэl энмас, хут хоттэl арата 
йис.
Щиты, 1936-мет таlан «Яlап юш» нэм-

пи колхоз этас. Куртан уlты хоятат иса 
тохи пиlтащисат. Уlапса ямашак манты 
питас. Щи муван арсыр lэвпас энмаlса: 
картошка, репа, турнепс, капуста, свёкла, 
ячмень па овёс. Lов, ош па мис тащат 
тайсат.
Воlаh ляль порайн ар юр манас, ищи-

па уlты верат туhмаlты моссат. Щишан 
1944-мет таlан ущ тыlащ 27-мет хатаlан 
Асов утхот нэпек щира ханшlтаса. Сус 
порайн 1961-мет таlан «Яlап юш» колхоз 
лап пентса. Щи юкана Кушавт рыбозавод 
эlты Асован рыбоучасток пуншса. Куртаh 
ёх мощатыйм хуllаl тохи мийlысlаl. 
Щий актам хуlат еllы Пулhават пеlа 
рыбоконсервной завода китыlысайт. 

Асов курт сэма питам хатl

Там йисан ищи щиты щи Асов рыбоучаст-
кан веlпасlаты ёх рупитlат, туп Горков-
ской рыбозавод пеlа lуhтасlат. Инты унты 
вещката рупитlат, планlаl тэкаптаlат, щи 
ураhна ишканщап па мойlап нэпекатан 
хойlыlайт.
Ин Асован хуlамсот моlтас хоят уl. Ар 

пелак уншак хоятат. Рупата шимаl, щишан 
айlат ёх ашкуlа етшаптаты юпийн уншак 
вошата еllы утаlтыты манlат па щита 
рупитты хащlат. Самаh куртэl нумман 
ищипа ёхи ёхтыlыlат. Шоши мувеl шеhк 
самаhа тайlэl. Вошхулlаl па ов харlаl иса 
сыстама па хорамаhа lэщатман уllат.
Куртыенан хатl сыс няврэмат шавиты 

хот, ашкуlа, нянь верты хот, каматса 
lапка па ай леккар хот уl. Щи тумпийн 
хотат хошмаlты хот ищи тайlат. Каш 
верты хот па уl. Щишан, щутщаты ищи 
хошlат. 
Хащам lапатан, щёхар тыlащ 26-мет 

хатаlан Асов куртаh ёх сэма питам хатlэl 
постасэl. Ун каш верты лот lарпитсат, ары-
сат па яксат. Хой муй lэвпас lэщатас па 
верас, иса алиlысэl. Асов куща ху Алек-
сандр Носкин яма рупитам куртаh хоятlаlа 
ишканщап нэпекат мойlас. Lорвош рай-
он куща эlты куртэl яммаlтаты ураhан 

хуlамсот щёрас соlкувайн мойlаптасайт. 
Асов курт еllы па ат уl, па энмаl!

 Иван Сандрин ханшам потар

Кат яйhан эlты 
йис потар

Хув, муй ван хащам пораятан кат яйhан 
усhан. Ун яйl хорасаh, ошаh па каркам ус. 
Ай апщеl па lэваса потартты, еша отшам хоя-
та энмас. Рут хоят эlты туп шеhк пиращ ун 
аhки тайсаhан. Уlты тонты хотэl щах катра 
па вусаh. Щиты щи, щи хотан ун аhкеlан 
энмаlсайhан. Lуhан яйhан хуl веlпасlасhан, 
таl порайн lыс понман, няхты войт па шоврат 
ёхи тутlысhан. Щиты щи усат.
Имоlтыйн, етна пелка шай йинщман омас-

ман, ун яйl еl нюхмас:
– Тамиты еllы уlты щах ант lэщаlаl. 

Уlапсаев нуша, lэтот ант тайlув. Хотэв ка-
трая йис, ертаh хатаlан йиhк ёхи щёшийl, 
таl порайн йщкийн курыlа. Ма иlампа, 
ямшак уlапса каншты манlам.   
Имоlты хатаlан, ун яйl уlам тахайl 

эlты ям уlапса каншты щи шушмас. Хоlта 
курlаlан туlа, щиеlт шушаl, сэмlаlан муй 
ныlа, щиеlт манаl. Хув шушас, ван шушас, 
турам хорпи восты ун lора ёхтас. Lораl 
кератман еllы шушты вутщийс, хоlта муй. 
Кимет пелак ёхан сыlаl ант ныlа. Щутщаты 
паlшак тахая омпсас па вантыйl. 
Вот хойlыйl па наман йиhкаl хумпаh. Сот 

халэв, хуl каншман, йиhк нумпийн lарыlат. 
Сорая иl lатамтыlат па нохlы пурlаlат. 
Матты войl хуl мощатаl ки, хоlыена тохи 
щакlат. Увты сыеl. Ям уlапса каншты ма-
нам ун яй халэват пеlа вантас, вантас па 
еllы шушмас. 
Муй арат шушас, хойн lуhатса. Щах метас, 

юрlы хащас. Вантаl – lув еlпеlан ун ур 
хот lойl. Хот lыпия lоhас. Хотаh хоятlаl 
пиlан вуща верас. Нови вуlы сохан лаhкам 
норыйн пиращ имеhан-икеhан омасlаhан. 
Охсохlан вотамат.
Ин ун ики ов пеlа аhкармас па ёхи lоhам 

хоятаl инщасlаllы:
– Хотэмана lоhам хоят хоlща ёхтас? Уlты 

муваl хуван, муй ванан уl? Тый унты йис, 
муй па еllы шушаl?  
– Ун щатщащи ики вуща уlа! Ма хув муват 

эlты ёхатсам. Хошам хот каншlам. 
Ун ики ёхи lоhам мойh похаl пеlа 

ястаl:
– Хошам хот каншlан ки, ёхи lоhа, вутlы 

мана, иl омпса. Тутэв пуhаlан хошмаlтыя. 
Шуштэн пуляh, хуl веlты ёхlам вантсаllан? 
Моlты мощатсат? 
– Вантсаllам щи, турам хорпи восты ун lор 

хоща вантсаllам. Веlпасlаман аl ешащlат. 
Тэlыя хуl мощатмеl.  

Новия вотам пиращ ики туш lыпия еша 
няхаlтыйс па ястаl: 
– Ям, ям! Шеhк ям! Щиты ки, тамхатl, 

няр хуl lэlув па каврам хошъйиhк йинщlув. 
Муй хоlна мосаl. Турам Ащийн муйн 
китсаюв, щитэв lэвман уllув. Моlтас хун 
мосаl. 
Щи кут, ун ики нохlы пеlа аhкармас 

па ястаl: – Эвие, тутэн аlы. Мойh хоятан 
ёхатсаюв. Ат хошмаlтыйl па lапатты lувеl 
мосаl. 
Щи кут мохты, хот lыпия хорам, хорасаh 

эвие lоhас. Шуштаlан, ант щащаl, картэh 
сэвhаlаl туп щулиlhан. Паlатаlан, нох ант 
этаl. Тутаl аlсаllы. Патарох кев путаl 
унт вуlы нёхийн тэlаhа понтсаllы па нык 
тахартсаllы. Туп путаl етшас, нёхеl хонты 
питас, каман тохаl сэhкты сый ванамас. Щи 
кут, хот тай вус эlты сот халэв ёхи ёхат-
сат па ант хоlты пелак норыя иl lатсат. 
Нэман lэщатам таl пут lыпия, кашh вой, 
патан тувам йи хуl вощкас. Муй хорпи хуl 
щита антом ус: сухат, вуншат, мохсаhат, 
щёхрат… 
Lуй сам паlат ай эвие нёхи путаl кат ху-

вана хонтсаllы. Уншак хуванаl халэв яйlаlа 
масlы. Ёх мохты lэты питщасат. Нёl тайlаl 
ан патыя хойlыты туп щащlат. Кимет анаl 
хоятlаl ещаlт омассаllы. Lэвмеl юпийн, 
оlты lэщатыты питсат. 
Мойh ху лаhкисыты йиhк вой сох эlты 

ёнтам сахан маса. Хув юш шушам ху, сах 
иlпийн хошмас па иl войпса.  
Щи кут па ун аhкимеl ошlы апщеl 

пиlан катра хотанан уllаhан. Ат сыс 
ищкийн потсайhан па аlаhсахат аlаh 
киlсаhан. Айшак хиlэl ун аhкеl 
пеlа ястаl:
– Яйем щикем хув ёхи ант 

йиl. Таhха ям уlапса уйтас. 
Хошам хотан, тэlаh пасан 
суран омасман, минэ-
ман хоlты ёрэмасlы. 
Ма манlам, яhхlам, 
lувеl ёхи каншlэм.
Ун аhкимеlан па 

щикуш ант эсаlса. 
Олы-молы ясаh хун 
хуlантаl. 
Ошlы апщеl ун 

яйl манам юш ху-
ват щиты щи шуш-
мас. Хоlта манаl 

ант уятаl. Хув шушас, муй ван шушас. 
Имоlтыйн ун lор питара ёхтас.
Lораl lарытман атаh-хатl шушас, 

хуlмет хатlа йис, па щи тахая ёхтас. 
Ёшhаlаl щёмlыя йисhан, курhаlаl 
щащlы питсаhан. Шаhк йиhка 
lыllас, щах метас. Ай саhхам lоhlа 
омпсас па омасаl, вантыйl. Lор нум-
пийн сот халэв увман хещман йиhк 
соха сора кеша иl ханамтыlат па нох 
пурlаlат. Итаl ай хуlые мощатаl, 
кимет отlаl lув хощайl ванамаlат, 
хуlаl нох сухтаlа. Войlаl пеlа ванттаl 
эlты, метам вераl хоlты ёрэмасlы. 
Еша омпсас, щутщас па еllы шуш-
мас. Щи шушас, шушас па щи 
метас, аl лунийl. Курhаlаl 
еl ант хатlаhан, сэмhаlаl 
лап манlайhан. Моlты кут 
вантаl, ур хот lойтаl 
ныlа. 

(Еllы па уl)

Зоя Куртямова 
lэщатсаllы

Хорат потарlат

Катра пора эlты ханты хоя-
тат ёхан пуhаlан усат, хотlаl 
сита омпсыlысlаl. Йис пора 
эlты вой-хуl веlпасlысат, си 
ураhан унт, ёхан уlты тахая-
та касlысат. Кашh ханты ай 
куртыиlув симась тахаятан 
lойlат. 

Унтсыlкурт – хорам, ям 
lоват куртые, сыстам пухаран, 
Ай Ас питаран lойl. Воlаh 
юхатан шавиман тайlа. Ин, 
сус порайн, мет хорам, арсыр 
оляпан аl ворlыйl. Унтан лап 
лаhкман тайlа. Ар пелак сита 
уна ювам хоятат уllат.

Хорам ханты куртые
Кашh порайн, хун ханты 

хоятlув хося ма ай куртата 
яhхlам, аматlам. Муй хорпи 
lув тасяh уlапса 
тайlат, хорам му-
ван уllат, сыстам 
lыl шуван lаllат, 
Тураман мийм 
lэтот lэlат. 
Там лопасан 

си куртан ве-
рам хорат ван-
таты. Газетаев 
lуhатты па нёх-
ты хор вантты 
ёх кеша, нын 
па, уlты тахайlаlан 

Унтсыlкуртан хуlам 
хуl веlпасlаты хоят 

уl. Lув кутэlан Герман 
Петрович Сюртахов.

хорам па ольпаh верам хорат 
муhева китаты. 

Альбина Тырлина ханшам потар 

